
ПРАПАНОВЫ МІНСКАГА ТАВАРЫСТВА СЕЛЬСКАЙ ГАСПАДАРКІ 
ПА ЛІКВІДАЦЫІ СЕРВІТУТАЎ (КАНЕЦ ХІХ – ПАЧАТАК ХХ ст.) 

Талмачова С. А., кандыдат гістарычных наук, дацэнт, БДПУ, г. Мінск 
Рубцова В. І., настаўнік гісторыі і грамадазнаўства, ДзУА «Гімназія № 40 г. Мінска» 

Мінскае таварыства сельскай гаспадаркі было створана ў 1876 г. з мэтай садзей-
нічання развіццю аграрнага сектара эканомікі губерні. На пасяджэннях арганізацыі 
вырашаліся важныя пытанні эканамічнага жыцця рэгіёна. Адным з іх была праблема 
існавання сервітутаў, якія вельмі шкодна адбіваліся на стане гаспадаркі.  

Сервітутнае права – пэўнае права сялян на бясплатнае сумеснае карыстанне 
лугамі, пашамі, лясамі памешчыка. Напрыклад, права на пасьбу жывёлы на ўладаль-
ніцкіх землях мелі сяляне больш чым у 1000 маёнткаў Мінскай губерні [1, с. 1]. Лікві-
даваць сервітут можна было толькі па дабрачынным пагадненні, але сяляне не імкну-
ліся пазбавіцца сваіх правоў на бясплатнае карыстанне памешчыцкімі землямі. За-
канадаўствам 19 лютага 1861 г. былым прыгонным сялянам давалася права на вы-
куп ворыўных і сядзібных земляў, а ўсе астатнія ўгоддзі, так неабходныя для вя-
дзення гаспадаркі, заставаліся ва ўласнасці памешчыкаў. Але ў выніку паўстання 
1863–1864 гг. сервітутнае права на тэрыторыі Беларусі было адноўлена дзеля пры-
цягнення сялянства на бок урада. Пры гэтым у дакументах на зямлю толькі ў рэдкіх 
выпадках былі дакладна адзначаны межы сервітутаў. Памешчыкі не маглі ў поўнай 
меры распараджацца землямі свайго маёнтку, на якія распаўсюджвалася сервітутнае 
права. На рубяжы ХІХ–ХХ стст. праблема узаемаадносін сялян і землеўладальнікаў 
набыла асаблівую вастрыню [2]. 

 Мінскае грамадства сельскай гаспадаркі стварыла спецыяльную камісію для 
распрацоўкі праекта «разверстания сервитутов». У яе склад увайшлі буйныя зем-
леўладальнікі і ўплывовыя дзеячы губерні – граф К. Чапскі, К. Гардзялкоўскі, Е. Лю-
банскі, Б. Ратынскі, К. Незабытоўскі, І. Кукевіч і С. Багдашэўскі. Старшынёй быў абра-
ны У. Масальскі [1, с. 8]. У выніку працы камісія прыйшла да высновы, што захаванне 

названага права з’яўляецца адной з галоўных перашкод для развіцця сельскай 
і лясной гаспадаркі як уладальніцкай, так і сялянскай. Таму камісія вырашыла ха-
дайнічаць ад імя Мінскага таварыства сельскай гаспадаркі перад міністрам земля-
робства і дзяржаўных маёмасцей аб заканадаўчым вырашэнні меркаванай урадам 
меры абавязковага размежавання ўсіх відаў пашавага сервітуту, прадстаўленага ся-
лянам у прыватнаўласніцкіх маёнтках. Прапанавалася перадача пэўнай колькасці па-
мешчыцкай зямлі ў поўную ўласнасць сялян. Пры распрацоўцы праекта камісія кіра-
валася галоўным прынцыпам – магчыма справядлівага вызначэння нормы кампен-
сацыі сялянам пры ліквідацыі сервітутаў [1, с. 1–2].  

У выніку былі прапанаваны наступныя меры. Зыходзячы з таго, што пашавы сер-
вітут на летні перыяд даваўся сялянам пры надзяленні зямлёй для такой колькасці 
жывёлы, якую кожны з сялян-гаспадароў двара мог пракарміць узімку спецыяльна 
нарыхтаваным улетку кормам (сенам ці саломай), то сяляне пры адмежаванні серві-
тутаў павінны атрымаць ва ўласнасць столькі пашаў, каб мець магчымасць пракар-
міць на працягу летняга перыяду падножным кормам такую ж колькасць жывёлы. 
Таму, перш за ўсё, неабходна было вызначыць, колькі на пэўным надзеле, які скла-
даўся з зямлі пад раллё і сенажаць, можна было пракарміць жывёлы ўзімку, і колькі 
для такой жа колькасці жывёлы неабходна пашы ўлетку. Дзеля гэтага трэба было аб-
меркаваць: 1) колькі сухога корму (сена і саломы) неабходна для ўтрымання адной 
галавы жывёлы на працягу паўгоддзя; 2) якая колькасць чыстага выгану трэба для яе 
пракармлення на падножным корме на працягу другога паўгоддзя; 3) колькі сухога 
корму можа быць нарыхтавана з пэўнага зямельнага ўчастка. Такім чынам прапана-
валася вызначыць, колькі для кожнага надзела трэба даць чыстай бязлеснай пашы 
[1, с. 2]. 

Ва ўсіх выпадках абавязковага развярстання колькасць надзеленай сялянам 
зямлі павінна была быць прынята не па лічбах выкупнога акта, а па лічбах, вызна-
чаных пры выкананні інструментальнага вымярэння па законе 26 сакавіка 1869 г. аб 
абавязковым адмежаванні сялянскай зямлі [3]. Па меркаванні членаў камісіі, з вылі-
чанай такім чынам колькасці зямлі, якая перадавалася сялянам у якасці кампенсацыі 
за ліквідацыю сервітутнага права, трэба было адняць выганы і пашы, перададзеныя 
сялянам бязвыплатна пры складанні выкупных актаў. Такім чынам, сяляне атрымалі 
б «справедливое земельное вознаграждение», якое дало б ім магчымасць працяг-
ваць вядзенне сваёй сельскай гаспадаркі «без стеснения и неудобств». Пры гэтым 
земля, якая перадавалася сялянам, павінна была быць «освобождена владельцем 
от растущаго на ней леса и отдана им в чистом виде», таму што ўсе прыведезныя 
вышэй разлікі адносіліся да чыстых пашаў [1, с. 4–5].  

Аднак такія разлікі нельга было прымяніць для ўсіх маёнткаў, дзе існавалі серві-
туты. Па-першае, не ва ўсіх маёнтках былі такія вялікія пашавыя сервітуты, каб 
можна было вызначыць неабходную колькасць дзесяцін ў адпаведнасці з велічынёю 
сялянскіх надзелаў. Па-другое, у так званых палявых паветах часта былі невялікія 

прасторы ўладальніцкіх земляў пад сервітутамі. Таму пры норме вылічэння кампен-
сацыі сялянам за сервітут у 1/8 часткі надзела сялян часта атрымоўвалася, што ўсёй 
сервітутнай часткі маёнтку не хапіла б для надзялення сялян зямлёй, ці ўладальніку 
засталася толькі малая частка зямлі. Пры гэтым камісія адзначала, што ў такіх мясцо-
васцях сервітутнае права не поўнасцю забяспечвала сялянскую жывёлу падножным 
кормам. У адных выпадках сяляне раней ужо атрымалі пэўныя землі пад выганы і па-
шы, а сервітутнае права было пакінута як дапамога для пасьбы, у другіх – проста 
таму, што ў самога землеўладальніка не было іншай пашы. У падобных мясцовасцях 
камісія лічыла мэтазгодным іншы спосаб вылічэння. Трэба было перадаць сялянам 
тую частку зямлі пад сервітутам, якая б пасля «снятия леса» дала б такую колькасць 
корма, якую давала ўсё «сервитутное пространство». Гэтае меркаванне было зас-
навана на вопыце – пасля высечкі лесу ўкосы павышаліся ў 4–8 разоў, а адна дзе-
сяціна пашы замяняла па колькасці кармавой травы 6 дзесяцін леса [1, с. 6]. Такім 
чынам, там, дзе 1/8 сялянскага надзела перавышала 1/6 частку сервітутнай прасто-
ры, прапанавалася аддаваць сялянам толькі адпаведную апошнюю частку.  

У цэлым камісія сцвярджала, што неабходна ўсталяваць адзіную агульную нор-
му кампенсацыі з указаннем магчымых выключэнняў у бок паніжэння ці павышэння. 
Адсутнасць адзінай нормы магла прывесці да таго, што, па-першае, меркаванні чле-
наў розных устаноў, якія займаліся б ліквідацыяй сервітутаў, маглі быць неадноль-
кавымі і часам памылковымі. Па-другое, члены камісіі апасаліся, што сяляне не зра-
зумеюць закон і будуць адшукваць для сябе больш выгадныя ўмовы ўсталявання 
нормы кампенсацыіі. Такім чынам, у пачатку ХХ ст. немагчыма было ўстанавіць, на 
якой дакладна частцы памешчыцкай зямлі сяляне ў час выхаду на выкуп карысталіся 
сервітутамі. Пры такіх умовах узнікалі праблемы пры вызначэнні кампенсацыі сяля-
нам пры ліквідацыі сервітутаў, як таго патрабаваў закон ад 26 сакавіка 1869 г. Гэтым 
тлумачыцца, з аднаго боку, вялікая разнастайнасць прапанаваных у свой час мяс-
цовымі ўстановамі спосабаў і ўмоў ліквідацыі сервітутаў, а з другога – тое, што, ня-
гледзячы на шматгадовую распрацоўку пытання, яно так і не было канчаткова выра-
шана на заканадаўчым узроўні. 

